
be-KHud kiye dete hai.n andaaz-e-hijaabaana

aa dil me.n tujhe rakh lu.n, ai jalwa-e-jaanaana !

itna to karam karna, ai chashm-e-kareemaana !

jab jaan labo.n par ho, tum saamne aa jaana

kyu.n aankh milaai thi, kyu.n aag lagaai thi

ab ruKH ko chhupa baiThe kar ke mujhe deewana

jee chaahta hai tohfe me.n bheju.n mai.n unhe.n aankhe.n

darshan ka to darshan ho, nazraane ka nazraana

kya lutf ho mehshar me.n, gadmo.n me.n giru.n un ke

sarkaar kahe.n dekho, deewana hai deewana !

kya lutf ho mehshar me.n mai.n shikwe kiye jaau.n

wo hans ke kahe jaae.n, deewana hai deewana !

mai.n hosh-o-hawaas apne is baat pe kho baiTha

jab tu ne kaha hans ke, aaya mera deewana

peene ko to pee loonga, par ‘arz zara si hai

ajmer ka saaqi ho, baGdaad ka mai-KHaana

Bedam ! meri gismat me.n chakkar hai.n isi dar ke

chhooTa hai na chhooTega mujh se dar-e-jaanaana

saaqi tere aate hi ye josh hai masti ka

sheeshe pe gira sheesha, paimaane pe paimaana

maa’loom nahi.n, Bedam ! mai.n kaun hu.n aur kya hu.n

yu.n apno me.n apna hu.n, begaano.n me.n begaana

